
Měrćin Weclich 

Dźakne słowa k spožčenju Myta Ćišinskeho 18. oktobra 2025 
 

Sehr geehrte Frau Staatsministerin für Kultur und Tourismus des Freistaates Sachsen, Barbara 

Klepsch, česćeny předsyda rady Załožby za serbski lud, Marko Kowarjo, česćeny předsyda 

parlamentariskeje přirady Załožby za serbski lud, Marko Šimano, waženi čłonojo kuratorija k 

spožčenju Myta Ćišinskeho, lubi hosćo. Zapłać Bóh, luba Bogna Korjeńkowa a Hrjehoro Nawka, za 

waju hnujace hódnoćace słowa. 

Myto Ćišinskeho bě za mnje do dźensnišeho daloko preč. Sym drje kóžde druhe lěto na to mikał, zo 

budu mjez počesćenymi a přeco zaso mje ludźo na puću narěčachu: "Hdy da sy ty skónčnje na 

rjedźe". Tola ani kuska sej předstajić njemóžach, zo měło so to, štož je so mi do kolebki połožiło a na 

puć dało, z tajkim wulkim a najwyšim statnym mytom Serbow počesćić. Mějach dźě hižo přeco wulku 

česć a zbožo, zo smědźach před ludźimi spěwać, piskać a jich na swoje wašnje zabawjeć, ja: Serbski 

herc. 

Nětko steju tu před wami, jako wysoko mytowany a wěrće mi, tak prawje zapřimnyć to scyła hišće 

njemóžu. Što je so přez cyłe lěta stało a kelko ludźom měł a mam so dźakować, zo smědźach a směm 

tajke bohate hudźbne žiwjenje w swojej lubowanej domiznje dožiwić, so tak prawje do słowow 

splesć njehodźi. Na prěnim městnje słuša dźak wězo mojej lubej mandźelskej Jadwize. Wona je mój 

kompas a wě, dokal měł hić. Při tym je přez cyłe lěta ćežke chorosće přetrała a snadź bě tež jej kaž 

mi, hudźba a wšo, štož z tym zwisuje, žiwjenski eliksěr. Móhł rjec, zo sej přez lětdźesatki serbske 

hudźbno-rěčne kubło jako kowarnju talentow stworichmoj. Při tym mnozy kaž basnicy Beno Budar, 

Hrjehor Nawka, Madlena Nasticcyna, Bianka Wjeńcyna, Werner Měškank, Jan Wornar – je jich wjace 

hač 25 – w něhdźe 700 nahratych spěwach a štučkach swoje slědy zawostajichu. Za to jim mój dźak. 

Pokłonić chcu so tohorunja před wšěmi interpretami, spěwnymi skupinami a chórami, kotřiž ze 

swojim hłosom našu serbsku žiwu kulturu z mojimi kompozicijemi wobohaćeja. K tomu słuša 1. 

serbska kulturna brigada ze swojim dirigentom Friedemanom Böhme. Dawno njebychu so moje 

kompozicije do swěta njesć móhli, njebychu-li je mój luby zwjazkar a towarš Malte Rogacki tak 

wušiknje a emocionalnje hudźbnje wobdźěłał. Za mnje je to jónkrótne. "Dźakuju, Malte". Jako so 

druhdy w swojich hudźbnych kročelach kopolach a sej praweje rady njewědźach, bě mi při puć 

rubanju Maćij Bulank poboku. To wěm sej wažić, luby Maćijo. Kóždy čas móžach w Lejnje pola 

Šěrakec załožić a bě mi njeboh Jurij Šěrak durje wočinił. Zasakle, ale z wulkej serbskej dušu bě mi 

wšitke teksty w minjenych lětach přehladał a lektorizował a přeco zaso zmylki wušmórał. Zapłać Bóh, 

luby Jurjo. Hordy sym na wšitke koncerty, programy a wosebje serbske kwasy, na kotrychž 

smědźach z kapału hrać. Tak słuša mój dźak korčmarjam w Haslowje, Šunowje, w Lejnje a Sulšecach 

pola Kulowa a druhdźe. Tójšto koncertow a wustupow je našej Weclichec kowarni Miłočanski 

Křesćansko socialny-kubłanski skutk zmóžnił a do wukraja je nas něhdyši Njebjelčanski wjesnjanosta 

Tomaš Čornak sobu wzał. Tež to zasłuža sej mój dźak. 

Što by było moje žiwjenje bjez hudźby a spěwow, kotrež so z mi tak prawje njeznateho 

tworićelskeho žórła wužórlichu? Abo je tola susodstwo a najbliši puć přez mału šćežku k Bartecom w 

Kukowje mój kluč nadarjenosće? Štó wě, hač je tworićelska škrička z Bartec dwora tež na mnje 

přeskočiła? A nic jenož na mnje, ale tež na holcy a hólcow w šolach wšitkich katolskich wosadow. To 

je mi najwjetši dar. Mój dźak słuša wězo dźěćom, ale tež jich staršim, dźědam a wowkam. Nic 

naposledk tohorunja Sabinje Lanzynej a Marcelej Hozy a wšěm dalšim, kotřiž běchu nazwučowanje a 

předstajenja musicala "Jandźel?" a spěwohry "Z TOBU - Bohu swjećene lěto" zmóžnili a přewodźeli. 

Při tutej přiležnosći spožčenja Myta Ćišinskeho je bjez dwěla prawje, zo so w mjenje lubowarjow 

mojich spěwow sćelakomaj MDR a RBB za nahrawanja dźakuju. To nastupa tež spěchowanje 

projektow přez Załožbu za serbski lud a Serbski ludowy ansambl. 

Nětko steji tu: Lawreat Myta Ćišinskeho. Kajka to česć. Dźěćom a młodostnym praju, spěwajće a 

piskajće, zo klinči k njebjesam. Kaž ja we Wotrowje jako, spěwach "Wołam was wótcojo" a pósłachu 

mi wothorjeka wulki zliwk. Haj, naši wótcojo wědźachu ćežke časy tež za Serbow přetrać a tak 

njeměli tež my strach před tym měć. Nawopak. Moja wizija bě a je, so za zachowanje našeho 

drohotneho a bohateho rěčneho a spěwneho kubła horić. To sej tež wot přichodnych generacijow 

přeju, zo njebychu so wot časa zaslepić dali. Na kóncu mojeho třećeho oratorija "Wulkotna woda", 

kotrehož prapremjera je ze 1. serbskej kulturnej brigadu 2027 předwidźana, po słowach awtorki 

Róže Domašcyneje rěka: 

stara nowa krajina budźe hinaša  

hinaša 

wša 

bjez čłowjeka abo z čłowjekom  

z čłowjekom 

bjez 

abo ... 

W swojej, w lěće 2022 wudatej knize "Sonić to tla z hrěchom njej" pišu: "Ničo so ze zańdźenosće 

zhubiło njeje. Nawopak. Moja duša słuša hudźbje a serbskemu słowu. Słowjanske korjene so dale 

pletu a sej swój puć pytaja. Słyšu hišće wučerja Jurja Bětnarja: `Čiń dale tak ´, twoja nadarjenosć je ći 

wulki dar`" Tute słowa su mi ze spožčenjom Myta Ćišinskeho dalši pohoń a mje pohonjuja, młodym 

serbskim hercam, spěwarjam, awtoram a mnohim dalšim ze słowami Jabuba Barta Ćišinskeho rjec: 

"Lečće z časom". A k tomu bych radu słowakskeho choreografa Juraja Kubańki přidał, jako mi 

prašeše: "Měrćinje njewodwi ženje modiski, ale wostań přeco modern". 


